Монгол Улсын Их Хурлын 2018 оны хаврын ээлжит чуулганы 

Төсвийн байнгын хорооны 4 дүгээр сарын 10-ны өдөр 

/Мягмар гараг/-ийн хуралдааны гар тэмдэглэл

Төсвийн байнгын хорооны дарга Б.Чойжилсүрэн ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 14 цаг 32 минутад Төрийн ордны “Жанжин Д.Сүхбаатар”  танхимд эхлэв. 


Чөлөөтэй: Д.Оюунхорол, Ч.Хүрэлбаатар, Ө.Энхтүвшин;


Тасалсан: Ж.Батзандан, Б.Наранхүү, З.Нарантуяа, Д.Тогтохсүрэн, С.Эрдэнэ.

Нэг. Монгол Улсын Засгийн газар, Европын сэргээн босголт, хөгжлийн банк хооронд байгуулах “Улаанбаатар хотын хатуу хаягдлыг боловсруулах байгууламжийг шинэчлэх төсөл”-ийн Зээлийн хэлэлцээрийн төсөл /Засгийн газар 2018.04.04-ний өдөр өргөн мэдүүлсэн, зөвшилцөх, санал, дүгнэлтээ Аюулгүй байдал, гадаад бодлогын байнгын хороонд хүргүүлнэ/

Хэлэлцэж буй асуудалтай холбогдуулан Сангийн дэд сайд Х.Булгантуяа, Нийслэлийн Засаг даргын Дэд бүтэц, гэр хорооллын хөгжлийн асуудал хариуцсан орлогч дарга П.Баярхүү, Нийслэлийн Засаг даргын Тамгын газрын Төсөл, хамтын ажиллагааны тасгийн дарга Н.Мягмаржав, Сангийн яамны Зээл, тусламжийн бодлогын хэлтсийн мэргэжилтэн Н.Энхцацрал, Нийслэлийн Засаг даргын Тамгын газрын Төсөл, хамтын ажиллагааны тасгийн мэргэжилтэн Б.Золзаяа нар оролцов. 

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх Б.Гандулам, референт С.Дунжидмаа нар байлцав. 

Хууль санаачлагчийн илтгэлийг Эрчим хүчний сайд Ц.Даваасүрэн  танилцуулав. 

Хууль санаачлагчийн илтгэлтэй холбогдуулан Улсын Их Хурлын гишүүн Б.Баттөмөр, Ч.Улаан нарын тавьсан асуултад Нийслэлийн Засаг даргын Дэд бүтэц, гэр хорооллын хөгжлийн асуудал хариуцсан орлогч дарга П.Баярхүү хариулж, тайлбар хийв. 

Улсын Их Хурлын гишүүн Ч.Улаан, Б.Баттөмөр нар үг хэлэв. 

Б.Чойжилсүрэн: - Монгол Улсын Засгийн газар, Европын сэргээн босголт, хөгжлийн банк хооронд байгуулах “Улаанбаатар хотын хатуу хаягдлыг боловсруулах байгууламжийг шинэчлэх төсөл”-ийн Зээлийн хэлэлцээрийн төслийг зөвшилцөх нь зүйтэй гэсэн санал хураалт явуулъя. 

Зөвшөөрсөн:
11


Татгалзсан:

0


Бүгд:


11


100 хувийн саналаар дэмжигдлээ. 

Байнгын хорооноос гарах санал, дүгнэлтийг Аюулгүй байдал, гадаад бодлогын байнгын хороонд хүргүүлэхээр тогтов. 

Хуралдаан 28 минут үргэлжилж, 19 гишүүнээс 11 гишүүн ирж, 57.9  хувийн ирцтэйгээр 15  цаг 00 минутад өндөрлөв. 


Тэмдэглэлтэй танилцсан: 


ТӨСВИЙН БАЙНГЫН ХОРООНЫ 


ДАРГА






Б.ЧОЙЖИЛСҮРЭН

Тэмдэглэл хөтөлсөн: 


ПРОТОКОЛЫН АЛБАНЫ 



ШИНЖЭЭЧ






Ц.АЛТАН-ОД
МОНГОЛ УЛСЫН ИХ ХУРЛЫН 

2018 ОНЫ ХАВРЫН ЭЭЛЖИТ ЧУУЛГАНЫ  

ТӨСВИЙН БАЙНГЫН ХОРООНЫ 4 ДҮГЭЭР САРЫН 10-НЫ ӨДӨР 

/МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Б.Чойжилсүрэн: - Төсвийн байнгын хорооны гишүүдийнхээ энэ өдрийн амрыг эрье. Байнгын хорооны гишүүдийн ирц 52.6 хувь хүрсэн тул Байнгын хорооны хурал нээснийг мэдэгдье. 

Хэлэлцэх асуудлыг Та бүхэнд танилцуулъя. Монгол Улсын Засгийн газар, Европын сэргээн босголт, хөгжлийн банк хооронд байгуулах “Улаанбаатар хотын хатуу хаягдлыг боловсруулах байгууламжийг шинэчлэх төсөл”-ийн Зээлийн хэлэлцээрийн төсөл. Засгийн газар 2018 оны 4 дүгээр сарын 04-ний өдөр холбогдох Байнгын хороодтой зөвшилцөхөөр ирүүлсэн. Санал, дүгнэлтээ Аюулгүй байдал, гадаад бодлогын байнгын хороонд хүргүүлнэ. Ийм нэг асуудал байна. 

Хэлэлцэх асуудлаар ондоо саналтай гишүүд байна уу? За алга байна. Тэгвэл хэлэлцэх асуудлаа баталъя. 

Хэлэлцэх асуудалтай холбогдоод ажлын хэсэг хүрэлцэн ирсэн байгаа. Х.Булгантуяа Сангийн дэд сайд, П.Баярхүү Нийслэлийн Засаг даргын Дэд бүтэц, гэр хорооллын хөгжлийн асуудал хариуцсан орлогч дарга, Н.Мягмаржав Нийслэлийн Засаг даргын Тамгын газрын Төсөл, хамтын ажиллагааны тасгийн дарга, Н.Энхцацрал Сангийн яамны Зээл, тусламжийн бодлогын хэлтсийн мэргэжилтэн, Б.Золзаяа Нийслэлийн Засаг даргын Тамгын газрын Төсөл, хамтын ажиллагааны тасгийн мэргэжилтэн гэсэн ийм хүмүүс байна. 

Х.Булгантуяа дэд сайд аа, энэ Ц.Даваасүрэн гишүүнийг дуудаач. Танилцуулга хийе. Төсөл санаачлагчийн илтгэлийг Түлш, эрчим хүчний сайд Ц.Даваасүрэн танилцуулна. Та уншчих. Ц.Даваасүрэн гишүүний микрофоныг өгье. 

Ц.Даваасүрэн: - Эрхэм Байнгын хорооны дарга, Улсын Их Хурлын гишүүд ээ, 

Та бүхний энэ өдрийн амгаланг айлтгая. Монгол Улс нь Европын сэргээн босголт, хөгжлийн банкны гишүүнээр 2000 онд элсэж, 2006 онд зээлжих эрх бүхий бүрэн эрхт гишүүн болсон билээ. 


Өнгөрсөн хугацаанд Европын сэргээн босголт, хөгжлийн банкнаас Монгол Улсад 1.5 тэрбум ам.долларын урт хугацааны шууд хөрөнгө оруулалт болон зээлийн санхүүжилтийг нийт 96 төсөл, арга хэмжээг хэрэгжүүлэхэд оруулаад байна. 


Европын сэргээн босголт, хөгжлийн банкны Монгол дахь үйл ажиллагаа нь өнөөг хүртэл бүхэлдээ хувийн хэвшилд чиглэсэн байсан бол тус банкнаас Монгол Улстай хамтран ажиллах стратегийн баримт бичгийг 2017 онд баталснаар Монгол Улсын Засгийн газартай хамтрах төсөл арга, хэмжээг хэрэгжүүлэх боломж бүрдсэн юм. Ингэснээр Европын сэргээн босголт, хөгжлийн банкнаас Улаанбаатар хотын хатуу хог хаягдлыг боловсруулах байгууламжийг шинэчлэх төслийг хэрэгжүүлэхэд 5 сая ам.долларын буцалтгүй тусламж, 9.7 сая ам.долларын зээлийн хөрөнгийг Монгол Улсын Засгийн газарт олгохоор тохиролцоод байна. 

Зээлийн нөхцөлийн хувьд 15 жилийн хугацаатай бөгөөд үүнээс эхний 3 жилд үндсэн төлбөрөөс чөлөөлөгдөнө. Жилийн хүү LIBOR] дээр нэмэх нь 1 хувийн хувьсагч хүүтэй байна. 

Зээлийн хэлэлцээрийг Монгол Улсын Олон улсын гэрээний тухай хуулийн дагуу Улсын Их Хурлын нэгдсэн чуулганаар соёрхон батлуулах шаардлагатай тул хэлэлцэн шийдвэрлэж өгнө үү. 


Анхаарал тавьсанд баярлалаа. 


Б.Чойжилсүрэн: - Ц.Даваасүрэн сайдад баярлалаа. Зээлийн хэлэлцээрийн төсөлтэй холбогдуулан асуулт асуух гишүүд байвал нэрсээ өгнө үү. Ч.Улаан гишүүнээр асуулт тасалъя. Б.Баттөмөр гишүүн асуултаа асуух уу? 

Б.Баттөмөр: - Надад бас хэд хэдэн асуултууд байна. Энэ уг нь нийслэлээс Улаанбаатар хотын даргын эрхлэх ажлын хүрээнд хийгдэх гэж байгаа ажил юм байна л даа. 

Хүлэмжийн хий 18 мянган тонноор хасагдана гэсэн байна. Би нийслэлийнхнээс асууя гэж байгаа юм. Яг 2016 юм уу, 2017 оны байдлаар нийслэлд хүлэмжийн хий одоо ямар хэмжээтэй байна вэ? Энийг хэрэгжүүлснээр 18 мянган тонноор багасах юм байна. 

Энэ хатуу хаягдал гээд юм байна. 100 мянган тонн барилга хог хаягдлыг дахин боловсруулж ашиглана гэж. Энэ жилд хичнээн тонн хатуу хаягдал гардаг юм бэ? Энэ төсөл хэрэгжсэнээр 100 мянган тонн хаягдал нь багасах юм байна. Энэ дахиж боловсруулна. Ямар бүтээгдэхүүн хийх юм бэ? Гэсэн ийм хоёр асуулт байна. 


Гурав дахь нь болохоор юу гэхээр үр ашгийн тооцоо. Энд одоо юм алга байна. Ямар үр ашигтай юм. За яах вэ одоо тэр зээлийн хэмжээ бол, зээлийн хугацаа нь бол 15 жил байна. Ямар үр ашигтай юм. Жилд ямар ашигтай байх юм. Хэдэн жилдээ өртгөө нөхөх тооцоотой юм. Ийм гурван асуултад хариулт авъя. 

Б.Чойжилсүрэн: - Ажлын хэсэг хариулъя. 2 дугаар микрофон. 

П.Баярхүү: - Та бүгдийн энэ өдрийн мэндийг айлтгая. Улаанбаатар хотод бол барилгын хог хаягдал бол жилд 100 гаруй мянган тонн хог хаягдал, 120 мянга гаруй тонн барилгын хог хаягдал гардаг. 


Энэ барилгын хог хаягдлыг боловсруулах газар байхгүйн улмаас Дунд гол, Туул гол, энд тэнд одоо Туулын шугуй, Дунд голын эзэнгүй газрууд, усны эх ундарга, цэвэр усны нөөцийн газруудад ингээд хаягдал болгон ингэж нууцаар шөнө ингэж асгадаг. 


Энэ үйлдвэрийг барьж байгуулснаараа бол дахин барилгын материалыг үйлдвэрлэх, цемент, элстэйгээ одоо ингээд нөгөө бид нар ялгаж авах ийм боломж. Үлдсэнээр нь бол явган хүний зам, барилгын бусад материалууд үйлдвэрлэх ийм боломж бүрдэж байгаа. Ингээд хаягдалгүй барилгын материалын үйлдвэрийн дахин боловсруулах ийм үйлдвэр болох юм гэж ингэж тооцож байгаа. 

Ашгийн хувьд бол нийт одоо энэ зээлийн хэмжээ бол 16.7 сая доллар. Эргэн төлөгдөх хугацааг нь бол бид нар бол үндсэндээ 15 жил гэж ингэж тооцож байгаа. 

Б.Чойжилсүрэн: - Б.Баттөмөр гишүүнээ болсон уу? Б.Баттөмөр гишүүнд микрофон өгье. 


Б.Баттөмөр: - Улаанбаатар хотод ялгарч байгаа хүлэмжийн хий 18 мянган тонноор багасна гэж байгаа юм. Одоо хэд байгаа юм бэ гэсэн асуулт байгаа. Хожигдож орж ирсэн учраас сонсоогүй байж магадгүй. Тоо хэлж өгөөчээ. 

Хоёрдугаарт нь, 120 мянган тонн гэдэг чинь бол 120 мянгаас гардаг. Тэр 120-иос 100-г нь ашиглана гэж байгаа юм байна. Энэ тоо баталгаатай юу? Энийг сайн нягтлаарай. 

15 жилийн хугацаанд буцаж төлөх ёстой юм байна. Үр ашиг нь ямар юм бэ гэж. Мэдээж энэ төслийг хэрэгжүүлэхийн тулд Та нар тооцоо хийсэн байх ёстой. Би буцаж төлөгдөх хугацааг бол асуугаагүй. Үр ашгийн тооцоо. Энэ одоо ямар хугацаанд энэ 16.7 сая доллараа төлөх юм бэ гэсэн ийм санаа хэлж байгаа юм. Үр ашиг нь ямар байх юм. Жилд одоо ямар үр ашигтай ажиллах юм. 

Нэгэнт одоо ТЭЗҮ /техник, эдийн засгийн үндэслэл/ нь гарсан юм уу, гараагүй юм уу. Гарсан бол хичнээн ажлын байр бий болох юм? 

Б.Чойжилсүрэн: - 2 дугаар микрофон. 


П.Баярхүү: - Эдийн засгийн үр ашиг нь бол мэдээж эргэж энэ хог хаягдлаараа шууд хаях биш буцаагаад бүтээгдэхүүн болгон хямд өртөгтэйгөөр худалдан борлуулах учраас энэний эдийн засгийн үр өгөөж нь бол ландфил аргаар боловсруулан хаяж байгаа хогоос бол хэд дахин илүү үр өгөөжтэй гэж одоо бид харж байгаа. 


Одоогийн байдлаар дахин боловсруулах үйлдвэр байхгүйгээс шууд одоо байгальд өөрөөр нь хаяж байгаа нь энэ хүлэмжийн хийг нэмэгдүүлж байгаа. Хүлэмжийн хийн одоо Улаанбаатар хот дахь одоогийн нийт түвшнийг нь бол одоо яг өнөөдрийн тоо нь бол одоогоор надад алга байна. Манай мэргэжлийн байгууллагуудын судалж, шинжилснээр бол жилдээ 18 мянган тонноор буурна гэсэн ийм үзүүлэлттэй байгаа. 

Техник, эдийн засгийн үндэс ТЭЗҮ бол бүгд хийгдсэн. Энэ бол 4 жилийн өмнө хийгдсэн ийм ТЭЗҮ. Энийг бол жил болгон шинэчилсэн. Европын сэргээн босголтын банк өөрөө энэ дээр бас техникийн туслалцаа үзүүлж ийм юм хийгдсэн ийм ТЭЗҮ байдаг. 

Б.Чойжилсүрэн: - Ч.Улаан гишүүн асуултаа асууя. 


Ч.Улаан: - Баярлалаа. Уг нь энэ зээлийн хэлэлцээрийг бол би бүхэлд нь дэмжиж байгаа юм. Яах вэ зээлийг аваад ашиглах гэж байгаа зориулалт нь бол энэ тулгамдсан, өнөөдөр шийдэх ёстой асуудалд чиглэж байна даа гэж бодож байгаа юм. 

Хэд хэдэн зүйл тодруулмаар байна. Ялангуяа хотын захиргаанаас. Ийм зээл авч ашиглах хэрэгцээ шаардлагыг бол яах вэ хогийн цэгүүд дүүрэх, даац нь хэтрэхээр байна гэж тодорхойлсон байгаа юм. Тэгэхээр ер нь Улаанбаатар хот маань энэ хогны асуудал ер нь тулгамдсан том асуудал болсон байна гэж би хувьдаа үзэж байгаа юм л даа. Тийм. Тэгэхээр энэ зорилго нь зөв байх. 

Улаанбаатар хотыг тойрсон энэ их олон төвлөрөөгүй хогийн цэгүүдээ яах юм бэ? Улаанбаатарын болоод ер нь одоо энэ Налайхын хог чинь ингээд нөгөө баруун хойноосоо салхитай. Хийсдэг бүх хог хийсэж очоод хаана очиж байгааг та нар судалж үзсэн үү? Налайхын зүүн урд талын Буурлын даваанаас хойш байгаа тэр хэдэн уул, тэр хэдэн модонд очиж байгаа юм. Тэрийг та нар нэг яваад үз дээ. Тэнд юу байна. Тийм ээ. 
Тэгэхээр зэрэг зөвхөн энэ төвлөрсөн цэгүүдтэйгээ ноцолдоод байх нь зөв юм уу? Ер нь энэ хотынхоо эргэн тойрны хогийг яана гэж бодож байгаа юм? Ямар бодлого байна. Энийг би нэгдүгээрт тодруулах гэсэн юм. 
Хоёрдугаарт нь, тэр одоо дахин боловсруулах үйлдвэрийг Морингийн даваанд байгуулна гэж байна. Морингийн даваа чинь нөгөө Айдасын даваагаар давангуут зүүн урд талд харагдаж байгаа овоолсон шороотой мөн биз дээ. Мөн үү? Тэгэхээр энэ чинь нөгөө нисэх онгоц руу буудалдаг нөгөө гол маршрут чинь явна. Гадна дотнын зочид наашаа цаашаа явна. Тэнд хогийн цэг байгуулчихаар юу болох вэ? Энэ хэр зэрэг оновчтой сонголт юм бол. Би гайхаж байгаа юм. Боловсруулдаг үйлдвэр байлаа ч гэсэн үйлдвэрт аваачихын тулд наанаас нь тээгээд л бараг хачин л юм болдог шүү дээ. Тэгэхээр энэ хэр зэрэг их оновчтой байрлал вэ гэдгийг би нэг тодруулмаар байна. 
Дараагийн нэг асуудал бол энэ хог хаягдлын менежментийн зохицуулалтыг сайжруулна гэсэн байгаа. Энэ зүйтэй л дээ. Тийм. Тэгэхээр энэ менежментийг сайжруулахын тулд чинь одоо энэ гарч байгаа хогтойгоо нэг ажиллах л байх. Хог гаргахгүй байх. Гарсан хогоо хямгатай байлгах тийм менежментийн зохицуулалт хийгдэх үү? Улаанбаатар хотод, Налайхад. Тийм ээ. Одоо бол хүн бүхэн хүссэн газраа хогоо хаягдаг. Төв замаар явж байгаад цонхоо онгойлгоод хогоо хаядаг, нус цэрээ нийдэг. За жаахан хотын зах руу гарах юм бол тэгээд ачиж явсан бетон зуурмагаа замын хажууд овоолоод хаячихдаг. Шуудайтай хогоо замын хажуугийн хонхорт нь тараагаад хаячихдаг. Энэ чинь хэвийн үзэгдэл болсон байна шүү дээ. 
Тэгэхээр энэ чиглэл рүү одоо тэр менежментийн зохицуулалтын арга хэмжээ юмнууд одоо хийгдэх үү. Та нар юу төлөвлөж байгаа юм бол гэсэн энэ асуудлуудыг би тодруулъя. Тэгээд дараа нь саналаа хэлье. 
Б.Чойжилсүрэн: - Ажлын хэсэг. 2 микрофон хариулъя. 

П.Баярхүү: - Ч.Улаан гишүүний асуултад хариулъя. Ер нь хот орчмын энэ тойрсон хогуудаа яах юм бэ гэж. Ер нь бол одоо энэ өдөрт бол Улаанбаатар хотод бол за нэг жилдээ бол сая гаруй тонн. Өдөртөө бол мянга гаруй тонн хогийг бол одоо хогийн төвлөрсөн 4-өөс 5 цэгт аваачиж буулгаж байгаа. Үүнээс гадна одоо энэ иргэдийн оршин суугчдын маань бас энд тэнд тойруулж хаясан хогийн цэгүүд бий. 
Энэ барилгын хогийг бол одоо энэ менежментийн төсөл нь бол одоо Европын сэргээн босголтын банктай 2 сая доллараар хийгдсэн. Энэ хүрээндээ энэ хогны үйлдвэрийг барьснаар хогийг, барилгын хогийг одоо тээвэрлэлтийг нь бол одоо энэ хогны дахин боловсруулах үйлдвэр бол хариуцна. Цаашдаа энэ барилгын хогийг бас бага хэмжээгээр худалдаж авах энэ менежментийн ажлууд хийгдэх юм. Тэгэх юм бол одоо энд тэнд хаяад байх биш бас өөрөө энэ буулгасан барилгууд нь бас тодорхой хэмжээний эргээд бас эдийн засгийн одоо энэ үр өгөөж өөрт нь бас очно гэж ингэж бас тооцож байгаа. 
Энэ ахуйн хог хаягдлуудын хувьд бол манай дээр бол одоо бас хийгдэж байгаа ажлууд бол бий. Бид одоо хог гаргаж байгаа иргэдээсээ хогны мөнгө авах биш тухайн бүтээгдэхүүнд хогных нь тухайн үнийг шингээдэг байх энэ менежментийн загваруудыг бас хэрэгжүүлэхээр зорьж ажиллаж байгаа. Одоо ундааны савыг бол одоо хаяж байгаа иргэдээс нь одоо тэр төлбөрийг нь авах биш тухайн ундааных нь бүтээгдэхүүн дотор үнийг нь суулгаад үйлдвэрээс нь шууд авдаг байхаар ийм менежментийн арга зохицуулалтууд бол хийгдэхээр төлөвлөгдөж байгаа. 
Байршлын хувьд хэр оновчтой вэ гэж байна. Энэ байршлыг бол одоо Европын сэргээн босголтын банк, хотын захиргаа, Нийслэлийн Засаг даргын захирагчийн ажлын алба гээд олон байгууллагууд бас олон жил ярьж байгаад бас сонгосон ийм байршил бий. 
Олон улсын нисэх онгоцны буудал бол одоо шинэ нисэх онгоцныхоо буудал руу бас нүүх учраас тэнд учиргүй одоо хогийн цэг шиг тийм ил задгай биш. Энэ одоо бол одоо бас битүү ийм дахин боловсруулах үйлдвэр байгаа. Тийм болохоор бид бол одоо задгай хаа сайгүй зах замбараагүй, үзэмж муутай байхаар ингэж төлөвлөгдөөгүй байгаа. 
Б.Чойжилсүрэн: - Болсон уу? Ч.Улаан гишүүн ээ. 2 дугаар микрофон өгье. 

П.Баярхүү: - Налайхын хогийн цэгийн асуудлаар. Энэ асуудлуудыг бид нар бас цааш сайн очиж үзээд улам сайн нягталъя. Тэр тал дээр бид нар бас анхаарч ажиллая. Тиймэрхүү асуудлууд байгааг бид мэдэж байгаа. Тэгээд энэ дээр бас арга хэмжээ авч эргэж танд бас мэдэгдье. 
Б.Чойжилсүрэн: - П.Баярхүү дарга аа. Ч.Улаан гишүүн ингээд байна. Энэ хогийг тийш ээ тээвэрлэхдээ замдаа бид нар бас машин нь битүү биш янз бүрийн байдлаар хог замдаа цэгтээ хүрэхгүйгээр наана нь бас нэлээн хийсэх магадлалтай гээд байгаа. 
Тэгэхээр энэ шинэ нисэх онгоцны буудал ашиглалтад орсны дараа хурдны зам ашиглалтад орно. Яг энэ хурдны замын дагуу юм уу. Энэ чинь хурдны зам чинь нөгөө талаар нь ирэх юм уу? 
П.Баярхүү: - Хурдны замын дагуу бол биш. Энэ одоо Буянт-Ухаа нисэх онгоцны буудлаас цаашаа Био руу явж байх зам шүү дээ. Тэгэхээр хурдны замаар бол тээвэрлэхгүй. Морингийн даваа. Тийм ээ. Морингийн даваа одоо Биогийн наад талд байгаа шүү дээ. Буянт-Ухаагийн одоо нисэх онгоцны буудлын цаахан талд. 
Б.Чойжилсүрэн: - Ч.Улаан гишүүний микрофоныг өгье. 

Ч.Улаан: -  За яах вэ, би бас оноогүй байж мэднэ. Морингийн даваанд чинь нөгөө казино байгуулна гэж баахан сүржигнээд л. Айдасын даваагаар давдаг засмал замын зүүн талд Авдар толгойн зүүн сугаар ороод Жаргалантын амын доохнуур урд руугаа даваад. Тэгээд тэр аманд нэг их шороо овоолоод торон хашаа татчихсан байгаа. Би тэрийг мөн үү гэж асуусан шүү дээ. Тэр биш үү. За тэр биш бол нэгдүгээрт болж байна. Тийм ээ. Тэрийг чинь би яг тэр өндөр хурдны зам дээрээс харагдаж байгаа зам чинь гээд байгаа шүү дээ. Тэр чинь юу юм? Нөгөө казино байгуулна гэж нэг санаачилга гараад баахан шороо овоолоод хаясан шүү дээ. Тэр юуны ам гэдэг юм тэрийг. Тийм. Тэрийг чинь Морингийн давааны цогцолбор гэж яригдсан шүү дээ. 

Буянт-Ухаагийн цаад талд Биогийн наана гэдэг чинь тэр нөгөө нэг засмал давдаг хөтлийг хэлж байна уу? Биокомбинатын урд тал руу нэг их хог байгаад наашаагаа хот руу хийсдэг. Тэрийгээ хэлж байгаа юм уу? Тэгэхдээ л тэр чинь харагдах л юм байна даа. За за. 
Б.Чойжилсүрэн: - Гишүүд асуулт асууж, хариулт авлаа. Хэлэлцэж байгаа асуудалтай холбогдуулан үг хэлэх гишүүд байна уу? Б.Баттөмөр гишүүнээр тасалъя. Ч.Улаан гишүүн. 
Ч.Улаан: - За энэ зээлийн хэлэлцээрийг зөвшилцөх нь зүйтэй гэж би саналтай байна. Тийм. Х.Булгантуяа сайд нэг зүйл анхаараарай. Нэн хөнгөлөлттэй зээлийн ангилалд багтаж байгаа зээл гээд байгаа юм. Тэгсэн байтлаа хөнгөлөлтийн түвшин 43.0 хувь. Тэгээд LIBOR дээр нэмэх нь 1 хувиар тооцдог хүүтэй. Энэ чинь бол нэн хөнгөлөлттэй зээлийн ангилалд багтахгүй л дээ. Багтахгүй байхгүй юу. Дээрээс нь LIBOR дээр нэмэх нь 1 хувьтай тооцно гэдэг чинь энэ чинь хагас арилжааны зээл гэж нэрлэвэл илүү ойртоно шүү гэдгийг нэг анхаараарай. 
Нэн хөнгөлөлттэй зээл гэж юу байдгаа мэднэ биз дээ. 25.0 хувиас дээш хэмжээний хөнгөлөлттэй. Тэгээд жилийн 1 хувь хүрэхгүй хүүтэй. 40 жил хүртэл хугацаатай. Ингээд эхний 10 жилд нь зээлийн төлбөр хийдэггүй зээлүүд чинь л нэн хөнгөлөлттэйд хамаардаг шүү дээ. Юу гуравхан жил ашигладаг дөчин хэдхэн хувийн юутай ийм түвшин бол хүрэхгүй гэж би бодож байна. Тэгэхээр энийг зөв болгох хэрэгтэй гэж бодож байна. 
Хэрэгжүүлж байгаа юутай холбоотой нэг анхаарах асуудал байна. Энэ Улаанбаатар хотынхоо эргэн тойрны хогийг одоо цэвэрлэх, хог гаргахгүй байх. Ер нь энэ одоо тэр менежментийн зохицуулалтынхаа асуудлыг нэлээн өргөн хүрээтэй авч үзээчээ, хотын захиргаа гэж би би зориуд хэлэх гээд байгаа юм. 
Тэр яриад байгаа Морингийн давааны хог чинь бол яг Буян-Ухаа руу бүгдээрээ хийсэж ирж байгаа. Тэр Биокомбинатын урд талын хөтөл бол одоо даваа гэхээсээ илүү хогийн одоо ийм цэг шүү дээ. 
Налайхын зүүн урд талын тэр газруудыг та нар яваад үзээрэй. Наана нь 4 дүгээр зөрлөгөөс эхлээд Налайхын хог бүгдээрээ хийсээд бүх гялгар уут тэр хэдэн модтой аманд очоод чихчихсэн байгаа. Тийм ээ. Тэгэхээр одоо энийгээ цэвэрлэх хэрэгтэй. Одоо энэ 4 сарын 15 чинь юу билээ нийтээр хог цэвэрлэх өдөр болно гээд байгаа билүү. Тэгвэл бүр одоо энэ Налайх дүүрэг бол бүр хөдөлсөн шиг хөдлөөд тэр хогноосоо нэг жил салчихмаар байгаа юм. Тэгээд цааш нь ер нь тэр хавийнхаа хог гардаг, тэр хогийг нь цэвэрлэдэг, хураадаг, авдаг, хаядаг менежментээ зөв болгоход анхаараачээ. Эзэнгүй газрууд байна тэнд. 
Тэр 4 дүгээр зөрлөг гэж эзэнгүй газар байна. Ноднин би хотын дарга С.Батболд даргад хэлээд, С.Батболд анхаарч нэг удаа цэвэрлэсэн. Тэрнээс хойш эзэнгүй. Одоо замын хажуугаар их сайхан сайхан нэртэй овоонууд бий болсон. Эверестын овоо, Алтай таван богд гээд улсууд нэрлэчихсэн байгаа юм. Яасан гэсэн. Замын хажуу руу нь нөгөө бетонтой ачиж явсан машинууд бетоноо овоолоод асгачихсан. Нөгөөдөх нь ингээд шовойгоод шовойгоод бүгдээрээ ингээд уул овоо болсон. 
Тэгээд тэр их сайхан нэртэй муухай хаягдлуудыг цэвэрлэх хэрэгтэй. Эхний ээлжинд. Тэгээд тэрийг гаргахгүй байх хяналтыг одоо хиймээр байна шүү дээ ер нь. Хүн амьтан суурьшиж байгаа хороо хорин, дүүрэг, хаана л байна энэ хогийг нь авдаг. Тэгээд хяналт тавьдаг нэг юм байхгүй бол энэ Улаанбаатарын хог эзэнгүй болжээ гэдгийг л би бүр онцгой анхаараач хот. Хогноосоо салах гэж байгаа нь их зөв байна. Ялангуяа энэ Баянзүрх, Хан-Уул дүүрэг, Налайх дүүрэг бол яг Улаанбаатар хотын одоо бүх хийссэн хог очиж цугладаг газрууд шүү. 15-ны цэвэрлэгээн дээр та бүхэн энэ дээр нэг онцгой анхаараарай гэдгийг хэлье. Тэгээд дараа нь дүнгээ илтгэе гэж ярьж байх шиг байна. Баярлалаа. Дараа нь танилцуулаарай. Хэд хичнээн машин хог цэвэрлээд байгалийг одоо яаж тус дэм болов. Одоо яг ургах гэж байгаа, гөлөглөж байгаа үе шүү дээ. Тэгэхээр одоо гялгар цаас очоод ороогоод дарчихаар чинь тэр чинь ургахгүй шүү дээ. Тийм учраас одоо энийг би зориуд та бүхэнд хандаж санал болгож байна. За баярлалаа. Би дэмжих саналтай байгаа. 
Б.Чойжилсүрэн: - Б.Баттөмөр гишүүн. 

Б.Баттөмөр: - Энэ төслийг бол дэмжиж байна. Энэ барилгын хог хаягдал гэдэг бол их үнэтэй хаягдалд тооцогддог юм гэнэ лээ. Яагаад гэхээр энд бол тоосго байна, цемент байна. За тэгээд цаашаагаа элс, хайрга гээд үнэтэй хаягдал гэж үздэг юм байна. Тэгэхээр энийг дахиж боловсруулна гэдэг нь бол маш зүйтэй. 
Тэгэхдээ одоо энэ орж ирж байгаа материал. Би одоо харахгүй байгаад байна уу. Энэ эдийн засгийн үр ашиг гэж ерөөсөө одоо тооцоо ерөөсөө юу ч алга. Сая одоо П.Баярхүү даргын ярьж байгаагаар бол ТЭЗҮ нь гарсан. Жил болгон одоо тэрийг нь тодотгоод явсан гэж байгаа. Хичнээн хүн ажиллах юм. Жилийн үр ашиг нь ямар байх юм. 
Бид нар бол энийг яагаад асуугаад байна вэ гэхээр энэ буцаж төлөгдөх зээлд үр ашиг гэдэг юм бол их чухал. Бүр ашиггүй юмыг бол одоо бид дэмжих боломжгүй юм. Тэр тусмаа одоо Монгол Улсын гадаад өр 26.0 их наяд. Тэгээд 26.0 тэрбум доллар болсон байна шүү дээ. Жаран хэдэн их наяд төгрөг. Монгол Улсын төсвийн орлогоос үндсэндээ бараг 8, 9 дахин их гадаад өртэй. Монгол Улсын гадаад өр. 
Тэгэхээр гаднаас авч байгаа энэ зээл тусламж, хөнгөлөлттэй зээлийг бол бид нар үр ашигтай зүйлд зарах ёстой гэж. Энэ хэрэгжүүлж байгаа төсөл болгон нь энэ хүлэмжийн хийг бууруулах чиглэлд одоо тодорхой ахиц гарсан байх ёстой. Энэ төсөл бол 18 мянган тонноор буурах юм байна. Харамсалтай нь одоо Улаанбаатар хот хүлэмжийн хий ямар байна гэхээр бас тоо хэлэхгүй байгаад байна л даа. Тэгэхээр энийг одоо нэгдсэн чуулган дээр би асууна шүү. Үр ашиг. За тэгээд дээрээс нь энэ хүлэмжийн хийтэй холбоотой ямар тооцоонууд байна. 
Тэр нэн хөнгөлөлттэй гэдэг дээр бол яах вэ дээ 9.7 сая долларыг LIBOR нэмэх нь 1 гээд тэгэхээр энэ бол нэн хөнгөлөлттэйд орохгүй л дээ. Цаана нь үлдэж байгаа 7 сая долларыг нь нэмээд нийт дүнгээрээ 16 болоод тэгээд ингээд ирэхээр зэрэг тэр нь хөнгөлөлттэй рүү орж байгаа юм шиг байгаа юм л даа. Тэгээд энийгээ нарийн сайн тооцож ингэж яахгүй бол. 
Ер нь одоо энэ чуулганд оруулж байгаа материал бол хангалтгүй байна. Энэ цаад газартай хийсэн нэг гэрээ хэлцлийн юмнууд байна. Тэгээд энэ дээр тэр ТЭЗҮ дээр байгаа гол гол үзүүлэлтүүд энэ дээр ерөөсөө байхгүй байна шүү дээ. Тийм учраас энийг чуулганаар хэлэлцэхийн урд талд энийг бүрдүүлж нэмж өгөх шаардлагатай. Бид одоо юу батлаад байгаа юм. Юу зөвшөөрөөд байгаа юм. Юу дэмжээд байгаагаа мэдэхгүй л болчихоод байгаа шүү дээ. Тийм учраас эдгээр зүйлүүд дээр анхаарч ажиллах ийм шаардлага байна гэж үзэж байна. Ингээд дэмжиж байна. 
Б.Чойжилсүрэн: - Гишүүд үг хэлж дууслаа. Одоо санал хураалт явуулъя. 
Монгол Улсын Засгийн газар, Европын сэргээн босголт, хөгжлийн банк хооронд байгуулах “Улаанбаатар хотын хатуу хаягдлыг боловсруулах байгууламжийг шинэчлэх төсөл”-ийн Зээлийн хэлэлцээрийн төслийг зөвшилцөхийг дэмжье гэсэн томъёоллоор санал хураалт явуулъя. Санал хураалт. 

Санал хураалтад 11 гишүүн оролцож, 11 гишүүн дэмжиж, санал 100 хувиар дэмжигдлээ. 
Зээлийн хэлэлцээрийн төслийг зөвшилцөх асуудлыг хэлэлцэж дууслаа. Байнгын хорооны хуралдаан хаасныг мэдэгдье. Гишүүдэд баярлалаа. 

